გერმანიის ფედერაციულ რესპუბლიკასთან თანამშრომლობის შესახებ ინფორმაცია

დევნილთა საკითხები
გერმანიის განვითარების ბანკმა (KfW) 10 მილიონი ევრო გამოყო პროექტისათვის “ეკონომიკური მონაწილეობა, საცხოვრებლით უზრუნველყოფა და სოციალური ინფრასტრუქტურა იძულებით გადაადგილებულ პირთა და მასპინძელი თემებისათვის საქართველოში”. პროგრამის განმახორციელებელი სააგენტო არის დანიის ლტოლვილთა საბჭო (DRC). 
აღნიშნული პროექტის მიზანია საქართველოში იძულებით გადაადგილებული და მასპინძელი თემების ინტეგრაციის ხელშეწყობა სოციალური და საგანმანათლებლო სერვისების, გრძელვადიანი და მდგრადი საარსებო წყაროების შესაძლებლობების უზრუნველყოფით და დევნილთა საცხოვრებელი პირობების გაუმჯობესების გზით.
პროექტის ფარგლებში დაგეგმილია შემდეგი აქტივობების განხორციელება:
· 236 კერძო სახლის აშენება დევნილი ოჯახების საკუთრებაში არსებული მიწის ნაკვეთებზე. მათ შორის ქ. მარნეულში, აშენდება სოფლის ტიპის დასახლება იმ დევნილი ოჯახებისთვის, რომლებიც მრავალი წელია ადგილზე ცხოვრობენ და სასოფლო-სამეურნეო საქმიანობას ეწევიან;
· 24 მცირე მასშტაბის ინფრასტრუქტურული პროექტის განხორციელება დევნილთა დასახლებებში ან მის სიახლოვეს;
· 8 ახალი საბავშვო ბაღის აშენება  და 2 სკოლამდელი აღზრდის დაწესებულების რეაბილიტაცია; 
· 236 გრანტის გაცემა შემოსავლის წყაროს გაჩენის მიზნით ახალ საცხოვრებელ ადგილას გადასული დევნილებისთვის;
· 130 ბიზნეს გრანტის გაცემა მცირე და საშუალო საწარმოებზე, დევნილებისთვის ახალი სამუშაო ადგილების შექმნის მიზნით;
· 260-მდე ახალგაზრდა დევნილის მიერ პროფესიული კვალიფიკაციის ასამაღლებელი კურსების გავლა;
· დასავლეთ საქართველოში საგანმანათლებლო ცენტრების აშენება  დევნილი და არადევნილი მოსახლეობის პროფესიული განათლებისა და უნარების გაუმჯობესების ხელშეწყობის მიზნით.
სსიპ საარსებო წყაროებით უზრუნველყოფის სააგენტო თანამრომლობს გერმანიის საერთაშორისო თანამშრომლობის საზოგადოებასთან (GIZ) პროგრამის „მოწყვლადი იძულებით გადაადგილებული პირებისა და  ადგილობრივი მოსახლეობის  ეკონომიკური და სოციალური ჩართულობის ხელშეწყობა სამხრეთ კავკასიაში“ (EPIC) ფარგლებში. თანამშრომლობის მიზანია, ერთობლივი ძალისხმევით ხელი შეუწყონ მოწყვლადი დევნილების და ადგილობრივი მოსახლეობის ეკონომიკურ და სოციალურ საქმიანობაში ჩართულობას. 
აღნიშნული თანამშრომლობის ფარგლებში 2018 წელს დაფინანსებული იყო 20 მეწარმე სუბიექტი (GIZ-ის ბიუჯეტი იყო 112,000 ლარი და სააგენტოს ბიუჯეტი - 100,000 ლარი). ამასთან ერთად, GIZ-მა და სამინისტრომ ერთობლივად განახორციელეს დევნილთა ცნობიერების ამაღლების კამპანია ქალთა მიმართ და ოჯახში ძალადობის საკითხებზე. სსიპ საარსებო წყაროებით უზრუნველყოფის სააგენტო ამჟამად GIZ-თან თანამშრომლობს დევნილთათვის საინფორმაციო კამპანიის განხორცილების საკითზე.
დამატებით გაცნობებთ, რომ GIZ არის დევნილთა სამოქმედო გეგმის მონიტორინგის განმახორციელებელი ორგანოს - სამეთვალყურეო საბჭოს წევრი.
GIZ-მა და გერმანიის საელჩომ მზადყოფნა გამოთქვა დაგვეხმაროს დევნილის შემწეობის რეფორმის განხორციელებაში. აღნიშნული მიზნით მათი წარმომადგენლები იმყოფებოდნენ მინისტრთან შეხვედრაზე 2019 წლის თებერვალში.

ჯანდაცვის საკითხები
საქართველო, სხვა პარტნიორ ქვეყნებთან ერთად მუშაობს რომ ხელი შეუწყოს ჯანმრთელობის გლობალურ უსაფრთხოებას და 2014 წლიდან მონაწილეობს გლობალური ჯანმრთელობის ინიციატივაში, რაც უაღრესად მნიშვნელოვანია ქვეყნების შესაძლებლობების გასაძლიერებლად ინფექციური დაავადებების გავრცელების საფრთხის გამოვლენისა და მასზე რეაგირების სათანადო მექანიზმების შექმნის თვალსაზრისით. საქართველო ასევე მიერთებულია ჯანმრთელობის საერთაშორისო წესებს (IHR).
ჯანმრთელობის გლობალური უსაფრთხოების საქმეში საქართველოს ჩართულობის ერთ-ერთი წარმატებული მაგალითია ის, რომ საქართველო 2013 წლიდან მონაწილეობს გერმანიის ბიოუსართხოების პროგრამაში, რომელიც ხორციელდება „საქართველოს მთავრობასა და გერმანიის ფედერაციული რესპუბლიკის მთავრობას შორის ტექნიკური თანამშრომლობის შესახებ“ 2003 წლის 18 თებერვალს ხელმოწერილი შეთანხმების საფუძველზე.
აღნიშნული შეთანხმების თანახმად და გერმანიის ფედერაციული რესპუბლიკის საგარეო საქმეთა სამინისტროს „გერმანიის ბიოლოგიური უსაფრთხოების პროგრამის“ ფარგლებში, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსა და ბუნდესვერის მიკრობიოლოგიის ინსტიტუტს (IMB) შორის  2013 წლიდან მიმდინარეობს ნაყოფიერი თანამშრომლობა გერმანულ-ქართული ერთობლივი პროექტის - „ბიოუსაფრთხოებისა და განსაკუთრებით საშიში ინფექციური დაავადებების დიაგნოსტიკური ქსელის შექმნა სამხრეთ-დასავლეთ აზიაში“ - სახით, რომლის საკონტაქტო უწყებას საქართველოს მხრიდან წარმოადგენს სსიპ დაავადებათა კონტროლისა და საზოგადოებრივი ჯანმრთელობის ეროვნული ცენტრი.
ქართულ-გერმანული ერთობლივი პროექტის მიზანია, გერმანიასა და საქართველოს შორის პარტნიორული ურთიერთობების გაფართოება, გერმანელი მეცნიერების ცოდნისა და გამოცდილების გაზიარებით ბიოლოგიური უსაფრთხოების რეგიონალური ქსელის ჩამოყალიბება და საშიში ინფექციური დაავადებების დიაგნოსტიკა. პროექტი ეხმარება დაავადებათა კონტროლისა და საზოგადოებრივი ჯანმრთელობის ეროვნულ ცენტრს განახორციელოს და გააუმჯობესოს ძირითადი საქმიანობა: გადამდებ დაავადებათა მეთვალყურეობა და კონტროლი, ეპიდემიების იდენტიფიკაცია და კონტროლი, რეკომენდაციებისა და გაიდლაინების შემუშავება პრევენციისათვის და ასევე - სტატისტიკური ინფორმაციის ანალიზი.
პროექტის მიმდინარეობის პერიოდში დაავადებათა კონტროლისა და საზოგადოებრივი ჯანმრთელობის ეროვნული ცენტრის რ. ლუგარის სახელობის საზოგადოებრივი ჯანმრთელობის კვლევით ცენტრში დაინერგა მოლეკულური და სეროლოგიური  დიაგნოსტიკის თანამედროვე მეთოდები, პოლიმერაზული ჯაჭვური რეაქციის (პჯრ) მოლეკულური დიაგნოსტიკის ოპტიმიზაციისა და ვალიდაციის პროცედურები,  ქსოვილოვანი კულტრების ახალი ხაზების წაყვანის მეთოდები.
პროექტის I ფაზა მოიცავდა 2013-2016 წლებს. გერმანიის ფედერაციული რესპუბლიკის საგარეო საქმეთა სამინისტროს მიერ პროექტის პირველი ფაზა დადებითად იქნა შეფასებული, რის შედეგად  პროექტი გაგრძელდა მეორე ფაზად - 2017-2019 წწ, სახელწოდებით: “დასავლეთ აზიური ქსელის შექმნა კავკასიის რეგიონში ბიოუსაფრთხოების გასაუმჯობესებლად”.
პროექტის ფარგლებში გერმანიის თავდაცვის სამინისტროს სამხედრო-სამედიცინო აკადემიის მიკრობიოლოგიის ინსტიტუტიდან რ. ლუგარის საზოგადოებრივი ჯანმრთელობის კვლევით ცენტრში ლაბორატორიული საჭიროებისათვის გამოიგზავნა თანამედროვე ლაბორატორიული აღჭურვილობა და აპარატურა. აგრეთვე, ებოლას ვირუსულ დაავადებაზე მზადყოფნისა და რეაგირების ეროვნული სამოქმედო გეგმის მხარდაჭერის მიზნით, ბუნდესვერის მიკრობიოლოგიის ინსტიტუტის დახმარებით დაინერგა ებოლას ვირუსის მოლეკულური მეთოდით დიაგნოსტიკა.
პროექტის ფარგლებში დკსჯეც/ლუგარის საზოგადოებრივი ჯანმრთელობის კვლევითი ცენტრის თანამშრომლებმა გაიარეს ტრენინგები საქართველოსა და გერმანიაში თანამედროვე ლაბორატორიული მეთოდებისა  და საველე ეპიდემიოლოგიის მეთოდების შესასწავლად.  საქართველოში საველე ტრენინგებს უძღვებოდნენ ბუნდესვერის მიკრობიოლოგიის ინსტიტუტიდან მოწვეული ექსპერტები. სულ ამ მიმართულებით მომზადების კურსი გაიარა დკსჯეც/ლუგარის კვლევითი ცენტრის 18-მა თანამშრომელმა. პროექტის ფარგლებში  დკსჯეც/ლუგარის კვლევითი ცენტრის თანამშრომლებისათვის დაფინანსდა სხვადასხვა ტიპის თეორიული ტრენინგები მართვის აკადემიაში, თბილისში.
პროექტში ჩართულმა სადოქტორო და სამაგისტრი სტუდენტებმა  გაიარეს თეორიული და პრაქტიკული სემინარები თანამედროვე სადიაგნოსტიკო მეთოდების შესასწავლად და მაღალპათოგენური ინფექციური აგენტების დეტექციისათვის. დაავადებათა კონტროლისა და საზოგადოებრივი ჯანმრთელობის ეროვნული ცენტრის თანამშრომლები რეგულარულად მონაწილეობენ საერთაშორისო კონფერენციებსა და სამეცნიერო შეხვედრებზე, სადაც წარადგენენ პროექტის ფარგლებში შესრულებულ საქმიანობას.
2014 წელს დაავადებათა კონტროლისა და საზოგადოებრივი ჯანმრთელობის ეროვნულ ცენტრსა და ბუნდესვერის მიკრობიოლოგიურ ინსტიტუტს შორის ხელი მოეწერა ურთიერთგაგების მემორანდუმს ბიოდაცვასა და ბიოუსაფრთხოებაში გერმანულ-ქართული პარტნიორობის საკითხებზე. საქართველო-გერმანიის წლის ფარგლებში (2017 წელს) თბილისში ჩატარდა ბიოუსაფრთხოებისა და ბიოდაცვის სიმპოზიუმი, ამ სფეროში საქართველო-გერმანიას შორის მიმდინარე ნაყოფიერი თანამშრომლობის აღსანიშნავად.
გერმანიის მთავრობის მხარდაჭერით, 2018 წლის 14-15 ნოემბერს საქართველოში წარმატებულად განხორციელდა გამჭვირვალობის კოლეგიალური შეფასების ვიზიტი  - ბიოუსაფრთხოებისა და ბიოდაცვის ზოგადი მდგომარეობის/გამჭირვალობის საერთაშორისო სავარჯიშო. 
2019 წლის 9 აპრილს სსიპ დაავადებათა კონტროლისა და საზოგადოებრივი ჯანმრთელობის ეროვნულ ცენტრში გაიმართა შეხვედრა საქართველოში გერმანიის ფედერაციული რესპუბლიკის ახალ ელჩთან. გერმანიის ელჩმა გამოთქვა თანამშრომლობის გაღრმავებისა და სამეცნიერო და საზოგადოებრივი ჯანმრთელობის შემდგომი განვითარების მხარდაჭერის მზადყოფნა. 
ბიოუსაფრთხოების დარგში ქართულ-გერმანული წარმატებული პარტნიორობის გათვალისწინებით, 2019 წელს გერმანიის მთავრობამ მიიღო დადებითი გადაწყვეტილება, ქართულ-გერმანული პროექტის კიდევ 3 წლით გაგრძელების თაობაზე.


შრომის ინსპექტირება
შრომის პირობების ინსპექტირების დეპარტამენტი გერმანიის საერთაშორისო თანამშრომლობის საზოგადოების (GIZ) ხელშეწყობით თანამშრომლობს სამშენებლო ინდუსტრიაში უბედური შემთხვევის დაზღვევასა და პრევენციაზე უფლებამოსილ სადაზღვევო ინსტიტუტთან (Berufsgenossenschaft der Bauwirtschaft / BG BAU), რომელთანაც 2019 წლის 15 ივნისს,  ხელი მოეწერა თანამშრომლობის მემორანდუმს, რომელიც მიზნად ისახავს საქართველოს სამშენებლო სექტორში შრომის უსაფრთხოებასა და ჯანმრთელობის მიმართულებით ერთობლივი ეფექტური ღონისძიებების დაგეგმვასა და განხორციელებას. 
თანამშრომლობის ფარგლებში მხარეები ერთმანეთს ხელს შეუწყობენ გააუმჯობესონ ევროპული შრომის უსაფრთხოების სტანდარტების შესახებ ინფომაციის ხელმისაწვდომობა სამშენებლო სექტორში როგორც ინდივიდუალურად დასაქმებულებისთვის და მენეჯმენტის წარმომადგენლებისთვის, ასევე პროფესიული კოლეჯებისა და სხვა საგანმანათლებლო ინსტიტუტების პროფესორ-მასწავლებლებისთვის, რომელიც განხორციელდება მობილური აპლიკაციის - „მშენებლობის უსაფრთხოება“ მეშვეობით. BG BAU-ს აპლიკაციის -BAUSTEINE-ის ქართული ვერსია შრომის პირობების ინსპექტირების დეპარტამენტმა GIZ-ის ხელშეწყობით შექმნა ქართული და გერმანული კანონმდებლობისა და ევროკავშირის სტანდარტების საფუძველზე. წარმოდგენილი კონცეფცია ეფუძნება გერმანულ მოდელს, რომელიც მორგებულია ქართულ გარემოზე.
[bookmark: _GoBack]აპლიკაციის ხელმწისაწვდომობა უსასყიდლოდ არის უზრუნველყოფილი  სამინისტროს მიერ IOS და Android სისტემის მქონე სმარტფონებისთვის.
შრომის კანონმდებლობის საკითხები 
გერმანიის საერთაშორისო თანამშრომლობის საზოგადოების  (GIZ)  მხარდაჭერით დაქირავებულმა საერთაშორისო ექსპერტმა შეაფასა დირექტივებზე (91/533/EEC, 99/70/EC, 97/81/EC, 2012/14/EC, 2006/54/EC, 92/85/EC) შემუშავებული კონკორდატები, რაც გულისხმობდა    დირექტივით მოთხოვნილი და ცვლილების პროექტით გათვალისწინებული რეგულირებების შესაბამისობის დადგენას; საჭიროებისამებრ, რეკომენდაციების გაცემას; საზღვარგარეთის ქვეყნის/ქვეყნების გამოცდილების გათვალისწინებით, რომელმაც/რომლებმაც მოახდინეს ამ დირექტივების იმპლემენტირება, შესაძლო შედეგებზე მითითებას. გარდა ამისა, დირექტივების (91/383/EEC, 98/59/EC, 2001/23/EC) ჰარმონიზების პროცესში კონსულტირება გასწია  და შეაფასა კონკორდატები, რაც გულისხმონდა სამართლებრივ კონსულტაციას, ტრენინგს აღნიშნულ დირექტივებთან ჰარმონიზების მიზნით; დირექტივებით მოთხოვნილი და ცვლილების პროექტით გათვალისწინებული რეგულირებების შესაბამისობის დადგენას და საჭიროებისამებრ, რეკომენდაციების გაცემას.
